
 



2 

 

DIE VALK IN DIE 

KRAAINES 
 

 

 

deur 
 

 

GERRIE RADLOF 
 

 

 

en 

 

 

proeflees en redigering deur 

PIETER HAASBROEK 
 

 

 

 

 

Gepubliseer deur: 

 

SKATKIS BOEKE - UITGEWERS 
 

 

 

Strand Mews                                           Strand 
 

 

2025 



3 

 

DIE VALK IN DIE KRAAINES 

 

Die voorblad illustrasie vir die Oloff die Seerower Reeks is deur AI-

sagteware gegenereer, wat die narratief verryk. Hierdie boek word vir 

die eerste keer in Afrikaans in e-boek formaat vrygestel. 

 

Die kopiereg vir hierdie storie is voorbehou en mag nie in geheel of 

gedeeltelik herdruk of versprei word sonder die uitgewer se skriftelike 

toestemming nie. Herdrukking sluit enige elektroniese of meganiese 

vorm in, soos e-boeke, fotokopiëring, skryf, opname op band, of enige 

ander manier om inligting te stoor of toegang daartoe te verkry. Alle 

karakters en gebeurtenisse in hierdie storie is suiwer fiktief en het geen 

verbintenis met enige lewende of oorlede individue nie. 

 

 

DIE VALK IN DIE KRAAINES 

deur Gerrie Radlof 

 

 

Gepubliseer deur: 

Skatkis Boeke - Publiseerders, Strand Mews, Strand 7140 

Suid Afrika 

 

Kopiereg @ Pieter Haasbroek (2025) 

Aanlyn Stoor: https://panther-ebooks.com 

Webwerf: https://www.softcoverbooks.co.za 

 

 

 

 

 

 

 

 

https://panther-ebooks.com/
https://www.softcoverbooks.co.za/


4 

 

OPSOMMING 

Admiraal Pierre de la Fonte van die Franse vloot kners op sy tande 

terwyl hy magteloos toekyk hoe die berugte Oloff die Seerower se twee 

skepe, die Seewraak en Jansje Meer, wegvaar. Die admiraal, op pad na 

Pondicherry om die nuwe goewerneur-generaal, Bernhardt du Bois, te 

begelei, se reis het ’n dramatiese wending geneem toe hy in Zanzibar 

’n losprys brief onderskep. Swart Freek, heerser van die nabygeleë 

Seerowersbaai, het Du Bois en sy dogter, Rynette, gevange geneem. De 

la Fonte jaag na Seerowersbaai, net om te aanskou hoe Oloff, na ’n 

klaarblyklike aanval op Swart Freek, Rynette as skild gebruik om sy eie 

ontsnapping te verseker. Met gebroke hart oorhandig Oloff die pragtige, 

getraumatiseerde Rynette en haar aangenome vader se lyk aan die 

Franse admiraal, wat onmiddellik deur haar skoonheid betower word. 

Terwyl Rynette ’n versigtige, gedeeltelike waarheid aan De la Fonte 

vertel, worstel sy met die diep geheime wat haar aan Oloff bind, ’n 

gedwonge huwelik, sy waagmoedige pogings om haar te red, en die 

skokkende onthulling van haar eie herkoms. Oloff self, die gevreesde 

seerower met ’n verborge agenda, keer terug na die gevaarlike politiek 

van Deelenbaai, die berugte seerowersnes. Sy pad kruis kort daarna 

weer met Rynette sin in Pondicherry, waar Swart Freek se obsessiewe 

wraaklus hulle agtervolg en Rynette weer ontvoer word. 

Gevang tussen sy geheime missie, sy plig teenoor die Admiraal van 

Deelenbaai, en sy groeiende liefde vir Rynette, moet Oloff die 

onmoontlike vermag. Hy moet ’n manier vind om die ondeurdringbare 

Seerowersbaai weer binne te dring, Rynette uit die kloue van haar eie 

wraaksugtige vader te red, en terselfdertyd sy eie dubbele lewe 

beskerm. Hy sal sy behendigheid, moed, en dalk selfs onwaarskynlike 

bondgenote moet inspan. Sal sy waaghalsige plan slaag, of sal die 

verlede hom finaal inhaal? En wat gaan die prys wees wat betaal gaan 

word wanneer die waarheid uiteindelik seëvier? 

UITTREKSEL 

Die meisie staar haar met groot oë aan. Dit is asof sy nie vantevore besef 

het dat haar optrede dalk enige kommentaar kon uitlok nie. Skielik draai 

sy weg. ’n Rukkie lank vryf sy haar hande inmekaar en dan volg ’n 

stortvloed van woorde. 

“Wat sou jy doen, Rynette, as jy iemand liefgehad het, iemand wat sy 

lewe oor en oor vir jou gewaag het, iemand wat jy aanbid het, vir wie 

jy op jou beurt ’n duisend keer sou gesterf het en al wat hy vir jou oor 

het, is een sagte kyk en dan stap hy uit jou lewe sodat jy hom nooit weer 

sien nie?” 

“Jy, praat jy van, Oloff?” Rynette se donkerbruin oë is nou wakker en 

helder. Dit is asof ’n gewaarwording op die rand van haar gemoed beur 

om haar verstand binne te dring. 

“Oloff, ja!” roep Ninette amper skril uit en dit is vir Rynette duidelik 

dat sy naby aan trane is. “Hy moes geweet het dat ek hom deur die vure 

van die hel sou volg. Maar hy het eenvoudig uit my lewe gestap en, en 

die eerste keer wat ek weer eerstehandse inligting van hom hoor, is dat 

hy met ’n seerower mag die onneembare Baken-eiland binnegedring het 

en ’n woeste geveg aangeknoop het, en waarvoor? Oor ’n meisie. Oor 

jou, Rynette!” Op haar beurt ruk sy haar hande teen haar gesig asof sy 

die trane wil keer. 

“Jy het hom liefgehad, Ninette?” sê Rynette so sag dat die ander haar 

skaars kan hoor en dan vervolg sy heftiger, en tog asof sy iets uit Ninette 

wil trek. “Maar hy is ’n skurk, ’n moordenaar. Die wêreld vrees hom as 

die wreedste van alle seerowers.” 

“Die wêreld weet nie waarvan hulle praat nie!” roep Ninette uit. 

“Maar waarom het jy so lank stilgebly?” vra Rynette skerp. “Waarom 

het jy my nooit vantevore iets hiervan vertel nie?” 

8. DIE VALK IN DIE KRAAINES 

Hoofstuk 1 

Admiraal Pierre de la Fonte staan teen die kantreling van die vlagskip 

van die Franse vloot van ses skepe. Hy kners op sy tande. Die kneukels 

van sy vingers vertoon wit soos hy die houtreling omklem. 

Skaars ’n myl van die vloot af vaar die twee skepe met bollende seile 

weg. Dit is die Seewraak en die Jansje Meer van Oloff die Seerower, 

die magtigste en gevreesde van alle seerowers op die Indiese Oseaan, 

en hy, admiraal Pierre de la Fonte, staan magteloos onderwyl hierdie 

gesogte prooi verder en verder van hom af wegvaar. 

Dan vestig hy sy blik op die klein bootjie wat nader aan die vlagskip 

geroei word. Agterin die skuit sit ’n jong meisie en voor haar, in ’n wit 

laken toegedraai, lê die lyk van haar vader. 

Admiraal de la Fonte wend sy blik na die rotsmassa wat soos ’n baken 

’n halfmyl regs van hom uit die see verrys. Dit is ver van die gereelde 

seeroetes af, maar hy weet die plek word Baken-eiland genoem. Vlak 

voor hom is daar ’n skeur tussen die kranse wat inlei na ’n rustige baai, 

Seerowersbaai. Hier het ’n seerowerkaptein wat algemeen bekend staan 

as Swart Freek hom gevestig. 

Admiraal de la Fonte was ses weke gelede rustig op pad na Pondicherry, 

die setel van die Franse goewerneur in Indië. Die huidige goewerneur-

generaal, monsieur Joseph Dupleix, het gedurende die afgelope maande 

te veel mag vir homself toegeëien en het gebots met die begeertes van 

die Franse hof. Hy is in kennis gestel dat hy vervang sal word deur 

Bernhardt du Bois, en admiraal De la Fonte is met die vloot agterna 

gestuur om toe te sien dat die oorskakeling sonder teenstribbelings 

geskied. 

Die klein vloot het voorspoedige winde agter hulle gehad en admiraal 

De la Fonte het besluit om teen die ooskus van Afrika op te vaar voordat 

hy die Indiese Oseaan oorsteek. Hy het by Zanzibar aangedoen en hier 

het sy reis ’n skielike wending ondergaan. In ’n paar dae voordat hy 

daar aangekom het, is ’n brief by die paleis van die sultan afgelewer om 

aangepos te word na Frankryk. Hierdie brief is aan De la Fonte 

oorhandig. Uit hoofde van sy posisie het hy dit oopgemaak omdat daar 

aan hom meegedeel is dat dit deur seerowers daarheen gebring is, en 

dat dit heelwaarskynlik ’n losprysversoek sal wees. 

Dit was ook so. Swart Freek, die heerser van Seerowersbaai, het die 

skip waarop Bernhardt du Bois en sy dogter Rynette op pad Indië toe 

was, voorgekeer en gesink. Hy het die edelman en sy dogter gevange 

geneem en eis nou ’n fabelagtige losprys vir hulle vryheid. 

Pierre de la Fonte is ’n jong man. Hy het vinnig opgang in die vloot 

gemaak aangesien sy vader ’n magtige edelman in Frankryk is. Hy het 

dadelik besluit om die taak op eie houtjie aan te pak en sodra hy 

vasgestel het dat die seerowerskip maar ’n paar dae vantevore weer 

vertrek het, het hy dit agternagesit. 

Gedurende die nag het hy hier by Baken-eiland aangekom. Hy het sy 

skepe in waaierformasie voor die poort gerangskik en vir dagbreek 

gewag. Hy sou ingevaar het, maar twee dinge het hom daarteen laat 

besluit. In die eerste plek is hy deur die bootsman, wat besig was om 

die diepte te peil, meegedeel dat daar rotspunte onder die 

seeoppervlakte voorkom. Ten tweede kon hulle hiervandaan vasstel dat 

’n hewige geveg binne-in Seerowersbaai woed en De la Fonte was 

versigtig genoeg om nie sy neus in sake te steek waarvan die omvang 

vir hom heeltemal onbekend is nie. 

Skaars ’n halfuur later het twee pragskepe by die poort uitgevaar. Met 

die eerste oogopslag moes dit vir hulle duidelik gewees het dat die 

Franse vloot hulle heeltemal omsingel het. 

Toe is die nekslag toegedien. Die twee kaperskepe het die vloot 

doodluiters meegedeel dat hulle Bernhardt en Rynette du Bois aan 

boord het. Die Franse moet padgee sodat daar ’n opening vir die 

seerowerskepe is om deur te vaar of anders sterf die meisie ook, want 

die nuwe goewerneur-generaal van Indië is reeds dood. 

Vir ’n oomblik lank het admiraal De la Fonte met hierdie probleem 

geworstel. Die grootste eer sal die man toekom wat daarin slaag om die 

gevreesde Oloff, aan wie hy vasgestel het dat die twee skepe behoort, 

gevange te neem of te dood. Maar Oloff het Rynette du Bois in sy mag 

en dit is om haar en haar vader te bevry dat Pierre de la Fonte hierheen 

gekom het. Noodgedwonge en met hulpelose woede moes hy aan die 

seerowers se versoek voldoen. ’n Paar van sy skepe het nader aan die 

vlagskip gevaar en ’n skeepsboot is neergelaat om die lyk en die 

gevangene te ontvang. Die boot is halfpad deur seerowers ontmoet en 

Rynette en haar gestorwe vader is oorhandig. 

Nou staan De la Fonte en kyk hoe die twee kaperbote van hom af 

wegvaar. Hulle is reeds buite trefafstand en hy het klaar met sy 

kennersoog besluit dat geeneen van sy skepe in staat sal wees om die 

vlugtende seerowers in te haal nie. 

De la Fonte haal sy hande van die kantreling af. Hy bal sy vuiste en 

steek hulle dan in die groot sakke van sy driekwartbaadjie. Soos ’n 

moedelose ingehokte dier stap hy ’n keer heen en weer oor die dek en 

dan wag hy die skeepsboot in. 

Hy help self om Rynette du Bois aan boord te kry. Wanneer sy voor 

hom staan, staar hy haar ’n paar sekondes verstom aan. Gewoond aan 

die mooistes van die skone geslag aan die hof van Frankryk, kom hy 

nou tot die gevolgtrekking dat hy hier voor hom ’n jong dame sien wie 

se gelyke hy nog nooit teëgekom het nie. Ten spyte van die fyn, rooi 

aartjies in die wit van haar oë, soos die van iemand wat bitterlik gehuil 

het, is haar donkerbruin kykers kalm op hom gerig. Die donker kringe 

daarom doen geen afbreek aan die volmaaktheid van haar sagte, effense 

blas vel nie. Haar fyn, maar adellike neus bo die lig bewende lippe 

verskerp die edelheid van haar gelaat waarop die ontbering van haar 

ontvoering en die verlies van haar vader nie in staat was om spore na te 

laat nie. Uiteindelik buig hy diep. Met ontblote hoof sê hy vinnig. 

“Admiraal Pierre de la Fonte, tot u diens, juffrou du Bois.” 

Sy kyk hom ’n oomblik stil aan onderwyl die lyk van haar vader aan 

boord gebring word. Hy kan nie veel ouer as vyf-en-dertig jaar wees 

nie. Sy skerp oë en sterk gelaatstrekke weerspreek die ryk en spoggerige 

versierings op sy admiraalsuniform. 

Sy knik in erkenning van sy groet. Dan kyk sy angstig na haar vader se 

lyk. 

“Ons sal hom vandag ter see begrawe, juffrou,” sê De la Fonte gedemp. 

“My innigste medelye.” 

Weer knik sy. Sy het nog geen woord geuiter nie. 

“Dit wil voorkom asof ons net betyds op die toneel verskyn het?” hervat 

De la Fonte. “Ek neem aan dat kaptein Oloff...” Hy bedwing homself 

as hy onwillekeurig ’n paar byvoeglike naamwoorde wil inwerp. “Dat 

hy u as deel van sy buit gevange geneem het?” 

Weer knik sy net. Hy dink dat sy gespanne is en dat verwarde emosies 

haar onseker van haarself maak. Hy sou verwag het dat sy redelik verlig 

behoort te wees noudat sy in veilige hande is. 

“Maar ek is onbeleefd!” roep hy meteens uit. “Laat ek u kajuit aanwys. 

Wanneer u gerus het en daartoe geneë voel, sal ek u graag wil nooi om 

ontbyt saam met my te geniet.” 

Sy volg hom oor die dek. Hulle gaan by die agterkasteel in en hy lei 

haar na ’n luukse kajuit in die admiraalskwartiere. Daarna gaan hy terug 

op dek, en verkeer ’n oomblik in gesprek met die kaptein van die 

vlagskip. Hulle besluit om daar te wag totdat hy volle besonderhede van 

Rynette du Bois ontvang het. Hy voel huiwerig om Seerowersbaai in te 

vaar. 

Sy maak haar verskyning by ontbyt. Hy skuif die stoel vir haar in 

wanneer sy gaan sit. Hy het gereël dat hulle alleen sal wees. 

“U sal natuurlik graag wil weet waarom ek en my vloot hier opgedaag 

het?” Voordat sy nog kan antwoord, vertel hy haar kortliks hoe hy die 

brief in Zanzibar ontvang het en in aller haas hierheen gekom het. Hy 

voel dat dit haar meer op haar gemak sal stel as hy voorlopig aanhou 

met praat. “Dit het gelyk of ’n woeste geveg daarbinne plaasvind?” sluit 

hy af. “Ek moet u sê dat ek geen benul het van wat gebeur het nie en 

dat dit ’n taamlike skok was toe ek so ewe droog deur daardie seerower, 

Oloff, aangespreek word. Miskien sal u my die guns bewys om te 

verduidelik.” 

“Natuurlik, admiraal,” antwoord Rynette du Bois kalm en daar is ’n trek 

van weemoed in haar sagte stem wat Pierre de la Fonte se hart week 

maak en hom vir die eerste keer in sy lewe laat besef dat ambisie en 

status nie alles in die wêreld is nie. 

“Swart Freek,” sy aarsel en dan vervolg sy onderwyl sy hom vas in die 

oë kyk. “Swart Freek het die skip waarop ek en Vader op pad Indië toe 

was, onderskep. Hy het ons gevange geneem en wou ’n groot losprys 

hê. Hy het my gedwing om self daardie brief te skryf, maar vannag het 

hierdie kaptein Oloff, soos hulle hom noem, skielik op Seerowersbaai 

toegesak. Hy het Swart Freek se skepe platgeskiet en my en my vader 

saam met ander buit geneem. Dit is toe hy sien dat u vloot die poort 

blokkeer, dat hy my gebruik het om te ontsnap. Gelukkig, of 

ongelukkig, was hy bewus van Vader se identiteit en het gemeen dat hy 

’n ooreenkoms met u kan tref vir sy eie veiligheid en vryheid.” 

Pierre de la Fonte sit ’n rukkie lank stil. Dit is soos hy reeds afgelei het. 

Vir hierdie meisie se lewe het hy die grootste kans wat enige man 

gebied kan word om wêreld roem te behaal deur sy vingers laat glip, hy 

het Oloff die Seerower laat wegkom. 

Maar as hy weer na haar kyk onderwyl sy besig is om aan haar kos te 

peusel, voel hy meteens dat dit die moeite werd was. Hy het baie 

meisies geken, maar nog nooit het hy een liefgehad nie en van die 

oomblik af dat hy die beeldskone Rynette gesien het, het Pierre besef 

dat ’n groot deel van sy lewe agter die rug is en dat ’n splinternuwe deel 

vir hom voorlê. 

“U sê dat Swart Freek se skepe en Seerowersbaai as ’n geheel feitlik 

verwoes is?” 

Sy knik. Sy kyk nie op nie en sy brei nie uit op haar antwoord nie. 

“In daardie geval sal ons dadelik ons reis na Pondicherry voortsit. Ons 

sal monsieur Dupleix moet gaan meedeel dat u vader nie sy pos sal 

oorneem nie. Ek sal ook ’n verslag moet terugneem na Frankryk. En 

hoop nie dat dit u ongerief sal aandoen om my te vergesel nie. Daar is 

nie eintlik ’n keuse nie.” 

“Natuurlik, admiraal. Ek verstaan.” 

ŉ Paar minute later verlaat sy die eetsaal. In die gang voor die deur waar 

hulle haar vader ingedra het, talm sy ’n oomblik en dan stap sy verder. 

Nadat sy die deur agter haar toegemaak het, werp sy haar op die bank 

in haar slaapkajuit neer. Met groot, traanlose oë staar sy teen die 

oorkantste skot. 

Vir Pierre de la Fonte het sy ’n storie vertel wat kort en bondig was. 

Maar die diepe geheime wat daaragter skuil, sal sy vir ewig en alleen in 

haar moet ronddra. 

Meteens verberg sy haar gesig in die kussing. Sy snik onbeheersd. En 

tussen die krete deur prewel sy sy naam oor en oor. 

“Oloff, Oloff, Oloff!” Oloff die seerower, Oloff die gevreesde, Oloff 

die wrede, die magtige rower en gewetenlose moordenaar. Maar ook 

Oloff, die man, haar man. Oloff wat sy lewe ’n duisend keer gewaag 

het deur Swart Freek se onneembare rotsvesting alleen binne te dring 

en om uiteindelik haar en haar vader se ontsetting sy enigste doelwit te 

maak. Sy het nie aan De la Fonte vertel hoe hulle eers misluk het en hoe 

Oloff amper sy lewe ingeskiet het nie. Sy het ook nie vertel van die 

eienaardige aantrekkingskrag wat sy vir Swart Freek gehad het nie. 

Uiteindelik om sy eie lewe, en hare, te red, moes sy en Oloff trou. Haar 

hart het gejuig van ’n onverstaanbare vreugde. Maar haar volle verstand 

en logika het die vieslike gebeurtenis afgekeur. Om getroud te wees met 

’n man vir wie se inhegtenisneming elke moondheid met besittings in 

die Ooste ’n fortuin sal betaal! 

Uiteindelik het Oloff daarin geslaag om Seerowersbaai te verwoes. 

Gedurende die aanval is haar vader gedood. Buite het die Franse vloot 

hulle ingewag en moes Oloff haar uitlewer om sy eie lewe te red. 

En op sy sterfbed het haar vader haar vertel dat sy maar net sy 

aangenome dogter is! Uit ’n brokkie hier en daar het sy tot die besef 

gekom dat sy in werklikheid Swart Freek se dogter is! 

Met hierdie geheime moet sy haar toekoms ingaan, die vrou van ’n 

seerower, die dogter van ’n seerower. Sy wat in die fynste beskawing, 

in die grootste weelde aan die hof van Frankryk grootgeword het, sy 

met die status van ’n edel dame, Oloff se vrou en Swart Freek se dogter! 

Op die rand van die loodregte kranse, teen die voet waarvan reusagtige 

branders oor die verbrokkelde rotsblokke breek, sit Swart Freek soos 

een van die swart seeduikers inmekaar gehurk. Die sproeireën slaan 

teen sy donker bebaarde gesig en sy swart oë is op skrefies getrek. Deur 

die mistigheid voor hom aanskou hy die ses skepe van die Franse vloot. 

Ver aan sy regterkant vaar die Seewraak en die Jansje Meer. Dit is die 

skepe van Oloff die Seerower, Oloff wat met Rynette du Bois en haar 

vader ontsnap het. 

Dit was nog donker toe die aanval op Seerowersbaai geloods is. Swart 

Freek se skepe is met een felle slag verwoes. Toe die geveg aan wal 

begin en Swart Freek agterkom dat die meerderheid teen hulle 

oorweldigend is, het hy gevlug. Hy het by die enigste plek waar ’n mens 

teen die kranse uit tot bo die rotsmassa kan kom, geklouter. 

Hiervandaan het hy in die lig van die vlamme van sy brandende skepe 

gesien hoe die nedersetting in Seerowersbaai in puin gelê word. 

Dit was moeilik om agter te kom wie hulle aanvallers was. Maar met 

daglig het hy die Franse vloot gesien en aanvaar dat dit hulle was. Nie 

ver daarvandaan nie was Oloff se twee skepe. Hy het die skeepsbote 


